
ABDULLA ORİPOV İJODİDA PEYZAJNİNG BADİİY AHAMİYATİ 

 

Zarnigor Sohibova 

BuxDU doktoranti (DSc) z.n.sohibova@bux.uz 

 

Annotatsiya: mazkur maqolada Abdulla Oripov she’rlaridagi tabiat tasvirining o‘ziga xos 

jihatlari va badiiy ahamiyati yoritilgan, peyzajning shoir ijodidagi o‘rni va ramziy ma’nolari tavsiflangan. 

Kalit soʻzlar: Abdulla Oripov she’rlari, tabiat tasviri, peyzaj. 

 

Adabiyotimizda tabiat manzarasi, bizni o’rab turgan jonli va jonsiz borliq tasviri aks 

etgan she’rlar alohida turkumni tashkil qiladi.  

Bunday asarlar manzara yoki peyzaj lirikasi namunalari sifatida kichkina yaproq 

tasviridan keng yoyilgan o‘rmongacha, ko‘z ilg‘amas toshdan buyuk tog‘lar, mayda qum 

zarrasidan samodagi yulduzlar vasfigacha – juda katta tasvir obyekti, ifoda manbaiga 

egadir.  

Peyzaj (fr. paysage – mamlakat, joy so‘zlaridan) badiiy asarda aks ettirilgan joy, tabiat 

tasviri bo‘lib, u ijodkorning metodi va uslubi bilan bog‘liq holda turlicha vazifalarni o‘taydi 

[2:228].  

Abdulla Oripovning tabiat lirikasi manzaralarning jonli va musavvirona tasviri, 

falsafiy xulosa chiqarish vositasi sifatida alohida ahamiyatga ega.  

Shoir ijodining ilk davrlariga xos (1958) “Tog‘lar” [1:16] she’rida tog‘ tabiatining 

go‘zalligi ijodkorning diqqatini tortadi.  

Unda muallif quyoshning ilk nurlari, par bulutlar, marvarid qorlar, yuksak cho‘qqi, 

sho‘x shalola, toshqin soy, sof havo, ko‘m-ko‘k samo, dilrabo tog‘, yosh qalb singari qator 

sifatlash va o‘xshatishlarni qo‘llaydi.  

She’r apostrofa – tog‘ga murojaat bilan boshlanadi: 

Eh, siz tog‘lar, naqadar ko‘rkam! 

Sizga berar ilk nurin quyosh. 

Par bulutlar, marvarid qorlar 

Yuksak cho‘qqi uzra qo‘ygan bosh. 

Sho‘x shalola toshar hayqirib, 

Ko‘ksingizga baxsh etib chiroy. 

Qoyalarga bosh urar sapchib, 

Suvlar to‘lib oqqan toshqin soy. 

Sizdan ko‘zin uzolmay har kech 

Quyosh qo‘yar yostig‘iga bosh. 

Sof havoda olishib orom 

Uxlar sokin har cho‘qqi, har tosh… 

Faqatgina u sho‘x shalola 

Daralarga soladi shovqin. 

Oy suzadi ko‘m-ko‘k samoda 

O‘qigandek husningga tahsin… 

mailto:z.n.sohibova@bux.uz

She’rdagi kayfiyat ko‘tarinki, hayotiylik bilan to‘la. Tog‘ manzarasiga berilgan ta’rif 

haqqoniy, tavsif va tashxis esa asosli. Uni o‘qigan kitobxon xayolan tabiat og‘ushida sayr 

qiladi, lirik qahramondagi ijobiy pafosni his qiladi. She’rdagi har bir obrazda mavjudlikdan 

mamnunlik, baxt va surur aks etadi. So‘nggi bandda tog‘ tabiatidagi go‘zallik shoirni 

ilhomlantirganligi ifodalanadi: 

Eh, siz tog‘lar, dilrabo tog‘lar, 

Yosh qalbimni maftun etgansiz. 

Yoshlik baxtni kuylagin deya 

Ijodimga ilhom tutgansiz. 

Peyzaj – rassomlik (rang-tasvir, grafika) va haykaltaroshlikda tabiatni aks ettiruvchi 

janr yoki shu janrda yaratilgan alohida asar [5]. Tasviriy san’atning muhim tushunchasi 

sifatida peyzaj adabiyotda – badiiy soʻz vositasida manzara chizish, tabiat va joy tasvirining 

ifodasidir. Abdulla Oripovning “O‘rmon” she’ri [1:196] ham sof peyzaj mavjudligi bilan 

diqqatni tortadi: 

Yalang‘och, sarg‘aygan, kimsasiz o‘rmon, 

Boshingda charx urar kuzgi dovullar. 

Sening yaproqlaring esa bearmon 

Bahor qo‘shig‘ini aytib shovullar. 

Archazor ortidan sayrar bo‘g‘iq qush, 

Ufqlar so‘ngida qora bir ro‘yo. 

Uzoq-uzoqlarda g‘amgin va behush 

Cho‘zilib yotibdi ulkan bir daryo. 

She’rda kuzgi o‘rmon manzarasi tasvirlanadi. Garchi “yalang‘och, sarg‘aygan, 

kimsasiz”, “kuzgi dovullar”, “bo‘g‘iq qush”, “qora bir ro‘yo” singari rangsiz ifodalar mavjud 

bo‘lsa-da, bu o‘rinda kuz tushkunlikdan xoli, bag‘rida bahordagi hayotiylikni asragan 

mavsumdir. She’rning keyingi ikki bandi buni tasdiqlab turibdi: 

O‘rmon qo‘ynidadir sehr ila jodu 

Bundadir xayolning sokin onlari. 

Naqadar suluvsan, naqadar inju, 

Ey, sen, shimol yurtin cho‘ng o‘rmonlari. 

Sening quchog‘ingda oqshomlar mayin – 

Tuydim tuyg‘ularning soz nash’asini 

Za’faron zulfingga taqib ketayin 

Olis cho‘llarimning binafshasini. 

Lirik qahramon uchun kuzgi o‘rmon – sokinlik maskani, xayol dunyosi. U gavharlar 

bilan bezangan sochlari za’faron tusli go‘zal ayol qiyofasida gavdalanadi. Oxirgi misralarda 

esa shoirning vatan sog‘inchi va muhabbati aks etganligini ko‘rish mumkin. Abdulla 

Oripovning “Holat” she’rida [1:286] esa peyzajga yondosh lirik qahramonning falsafiy 

mushohadalari aks etadi. 

Bir nafas quyoshni o‘z holiga qo‘y, 

Otashin dilingga etmagin qiyos. 

Bir nafas quyoshday ko‘rsatsin u ro‘y, 

Bir nafas quyoshday porlasin quyosh. 

Takrorlar vositasida nafis san’at yaratilgan bu misralarda qalb va quyosh o‘zaro 

parallel ifodalangan. Unda yurakdagi otash quyosh taftidan ham haroratliroq ekanligi 

badiiy tasvirlanganligini ko‘rish mumkin.  

Keyingi misralarda dengiz, shamol va ona yer inson o‘ylari, xayollari va tuyg‘ulariga 

kontrast qo‘yiladi.  

Ayniqsa quyidagi bandda aks etgan alleteratsiya – z, q, t, m tovushlarining takrori 

misralardagi ta’sirchanlikni yanada oshirishga xizmat qilgan: 

Bir zum sen zaminni qo‘ygil bequtqu, 

U axir ko‘p tuydi tuyg‘ular ta’min. 

Bir zum maysalarga ona bo‘lsin u, 

Bir zum zamin bo‘lib yashasin zamin. 

Xullosa o‘rnida aytish mumkinki, Abdulla Oripov ijodi mavzu rang-barangligi, obraz 

va tasvirlarning turli-tumanligi, ijodkorning hadsiz taxayyulidan yaralgan mazmunning 

keng va teranligi bilan ulkan bir ummonga o‘xshaydi.  

Shoir lirikasida bizni o‘rab turgan borliq tasviriga vobasta inson kechinma va 

tuyg‘ularini ifodalash, tabiat manzarasining poetik talqiniga uyg‘un falsafiy fikrlar aytish, 

xulosalar chiqarish alohida ahamiyat kasb etadi.  

Zero, “Tabiat – ustoz; u insonni ma’nan va jisman kamol toptiradi.  

U hamisha hikmat va ibrat manbai” bo‘lib qoladi [3:26]. 

